Հիմնավորում


«Հայաստանի Հանրապետության կառավարության 2023 թվականի դեկտեմբերի 21-ի N 2269-Ն որոշման մեջ լրացում կատարելու մասին» Հայաստանի Հանրապետության կառավարության որոշման ընդունման

1. Անհրաժեշտությունը
  Սույն նախագծի ընդունումը պայմանավորված է սև և գունավոր մետաղների ջարդոնի և թափոնի արտահանումը կանոնակարգելու, տեղական արտադրությունը զարգացնելու և հումքային բազայով  ապահովելու, ինչպես նաև նոր ներդրումների միջոցով՝ Հայաստանի մշակող արդյունաբերության ոլորտի գործունեությունը խթանելու անհրաժեշտությամբ: 
2. Ընթացիկ իրավիճակը և խնդիրները
Հայաստանում սև մետաղների արդյունավետ հանքավայրերի (ինչպես նաև՝ մետաղական պղնձի արտադրության) բացակայության պարագայում հայկական մետաղամշակման ընկերությունները որպես հումք օգտագործում են մետաղի տեղական ջարդոնն ու թափոնը։ Ելնելով այս փաստերից՝ Հայաստանի մետաղագործական և մետաղամշակման ձեռնարկությունները մետաղական հումքով ապահովելու համար խիստ արդիական է սև և գունավոր մետաղների ջարդոնի ու թափոնների արդյունավետ օգտագործման խնդիրը։
Հանդիսանալով Հայաստանի համար ռազմավարական արտադրանք՝ սև և գունավոր մետաղներից արտադրանքը կարևոր նշանակություն ունի երկրի պաշտպանունակության և պետական ​​անվտանգության բարձրացման համար։ Այս տեսանկյունից (հաշվի առնելով  միջազգային ասպարեզում ձևավորված տնտեսական ոչ բարենպաստ պայմանները) կարևորվում է Հայաստանի մետաղագործական և մետաղամշակման ձեռնարկություններին հումքով ապահովելու հարցը, ինչն  անհրաժեշտ է սև և գունավոր մետաղներից պատրաստի արտադրանք ստանալու համար։ 
Հաշվի առնելով վերոգրյալը, 2023 թվականի դեկտեմբերի 21-ին Կառավարության հավանությանն է արժանացել «ՀՀ-ից մի շարք ապրանքների՝ դեպի ԵՏՄ երկրներ տեղափոխման և երրորդ երկրներ արտահանման ժամանակավոր արգելք կիրառելու մասին» N2269-Ն ՀՀ կառավարության որոշումը։
Միևնույն ժամանակ, Ազգային ժողովում տեղի է ունեցել  մետաղի հավաքմամբ և ձուլմամբ զբաղվող ընկերությունների հետ հանդիպում, որի ժամանակ ներկաներից մեկը բարձրաձայնեց հետեւյալ խնդիրը։ 2 տարի առաջ մետաղի ջարդոնի արտահանումը կառավարության որոշմամբ արգելվել է՝ տեղական վերամշակող ընկերությունների համար հումքի դեֆիցիտ չառաջացնելու և արտադրական շղթան խորացնելու նպատակով։
Սակայն կան մետաղների տեսակներ, որոնք Հայաստանում փաստացի չեն
վերամշակվում։ Մասնավորապես, չժանգոտվող պողպատը։ Ընկերությունները նշել են, որ  դեռ մինչև արգելքը իրենք հավաքել և գնել են
ընդհանուր մոտ 4 հազար տոննա չժանգոտվող պողպատի ջարդոն։
Ընկերությունները խնդրել են թույլ տալ իրենց ֆիքսված ժամանակահատվածում
արտահանել (մաքրել) հավաքված ջարդոնը՝ վճարելով համապատասխան տուրքը։
Ստացված գումարն էլ (մի քանի միլիոն դոլար) ուղղել իրենց բիզնեսի
ընդլայնմանը։
Սույն խնդրի կարգավորման նպատակով առավել նպատակահարմար է արդեն ընդունված՝ «ՀՀ-ից մի շարք ապրանքների՝ դեպի ԵՏՄ երկրներ տեղափոխման և երրորդ երկրներ արտահանման ժամանակավոր արգելք կիրառելու մասին» N2269-Ն որոշման մեջ համապատասխան փոփոխություն կատարելը, քանի որ դրանով սահմանվել է որոշակի ապրանքների արտահանման արգելք, իսկ մեկ այլ որոշմամբ արտահանման համար արգելված այդ ապրանքներից մի մասի արտահանման թույլտվություն սահմանելը կարծում ենք հակասության մեջ կլինի մայր որոշման հետ, և բացի այդ տարընկալման տեղիք կտա։
Ելնելով վերոգրյալից Նախագծով առաջարկվում է ընդունել այնպիսի որոշում, որը հնարավորություն կտա բոլոր տնտեսվարող սուբյեկտներին օգտվել բացառության հնարավորությունից։ 
Միաժամանակ որոշմամբ սահմանվել է չժանգոտվող պողպատի արտահանման քանակական և ժամկետային սահմանափակում, և այդ ապրանքների արտահանման գործընթացի նկատմամբ պատշաճ հսկողություն։
3. Տվյալ բնագավառում իրականացվող քաղաքականությունը
Հասարակության և պետության կողմից հատկացված մարդկային, նյութական, ֆինանսական և այլ ռեսուրսները պետության ու հասարակության անվտանգությանն առավելագույն արդյունավետությամբ ծառայեցում։ 
Տեղական մշակող արդյունաբերական ձեռնարկությունների արտադրանքի բնականոն գործունեության ապահովում և արտադրանքի մրցունակության բարձրացում:
4. Կարգավորման նպատակը և բնույթը
Հումքային բազայի ապահովում և խնայողաբար օգտագործում, տեղական արտադրության զարգացում:
5. Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ էկոնոմիկայի նախարարության կողմից` հաշվի առնելով հանրապետության բիզնես-շրջանակների առաջարկությունները և շահագրգիռ պետական մարմինների դիրքորոշումները:
6. Ակնկալվող արդյունքը
Սույն նախագծի ընդունումը կնպաստի սև և գունավոր մետաղների վերամշակման ճյուղի զարգացմանը, որի արդյունքում որոշակի մասով տեղի կունենա ներմուծման փոխարինում, միևնույն ժամանակ հնարավորություն կստեղծվի արտահանել արտադրանքի մի մասը։ 
7. Կապը ռազմավարական փաստաթղթերի հետ 
«Հայաստանի Հանրապետությունից մի շարք ապրանքների արտահանման ժամանակավոր արգելք կիրառելու մասին» ՀՀ կառավարության որոշման նախագիծը բխում է ՀՀ կառավարության 2021-2026 թվականների գործունեության միջոցառումների ծրագիրը հաստատելու մասին 18.11.2021թ. N 1902-Լ որոշմամբ հաստատված Հավելված 1-ի «ՀՀ էկոնոմիկայի նախարարություն» բաժնի 5.4-րդ կետով սահմանված դրույթի շարունակականության ապահովում, այն է՝ մի շարք ապրանքատեսակների մասով հայրենական արտադրողների համար առավել նպաստավոր պայմանների ապահովում:
8. Հայաստանի Հանրապետության կառավարության որոշման նախագծի կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
Նախագծի ընդունման կապակցությամբ պետական բյուջեում երկարաժամկետում նախատեսվում է եկամուտների ավելացում՝ հաշվի առնելով իրականացվելիք ներդրումների տնտեսական ազդեցությունը, իսկ տեղական ինքնակառավարման մարմնի բյուջեում ակնկալվում է սեփականության եկամուտների ավելացում:

